A LA SANT’ARMUZZA DI ME PATRI

A la vigilia di li morti

Dumani, Patri beddu,
vegnu nna ssu to locu di duluri,
dumani, st’urfaneddu
ti veni a porta li so’ quattru ciuri.
E tutta a pedi la fazzu la via,
ci vegnu scapiddatu,
ti dicu un credu ccu na virmaria
e ddocu lassu lu cori e lu ciatu.
Di cchi mi manchi Tu, Patruzzu bonu,
di quant’avi ca tu mi si’ luntanu,
tutti li genti cangiaru di tonu,
sannu ca sugnu sulu e mi ni fanu.

La vita, Patri miu, tutta é cangiata,
e tutta na bugia,
in ogni vucca ca fa na risata
ci trovi sempri la farfantaria.
Ogni facci e na maschira, ogni manu
porta pri ‘mpronta na macchia di sangu,
ognunu passa, passa di luntanu
e su avvicina ti sbrizzia lu fangu.
Tutta e na farsa ch’e rapprisintata
di sta fudda ch’e vili ed ¢ linguta,
si chianci e ridi mmenzu ad ogni strata
ed ¢ falsu lu risu e la chianciuta.
E ju, Patruzzu, mi divu adattari,
ccu tuttu ca ci soffru e mi lamentu,
e mi mettu la maschira macari
e chianciu e ridu, Patri, e rapprisentu.

E FUSTI DI PAROLA

O tu o nuddu! E fusti di parola,
schetta ristasti pri I’amuri miu;
ora si’ granni e nuddu ti cunsola,
ti dasti tutta a la prijera e a Diu.

Fu lu distinu, I’amaru distinu,
ca pri capricciu vosi d’accussi,
tu, bona, sichitasti lu caminu
sula sulidda e sempri sula si’.

Ora si’ tutta janca, c’e la manna
supra ssa testa ca fu tutta brunna,
tu si’ lu chiovu miu, la me cunnanna,
si’ la me pena, la me pena funna.

Tutti li voti ca ti ncontru ‘n chianu
in fazzu finta ca non mi n’addunu,
ma ti vurrissi vasari ssa manu,
vurrissi dumannariti pirdunu.

Ogni tantu mi guardi e poi suspiri
e jisi ss’occhi c’astutati su’,
mi guardi comu su vurrissi diri:
ti binidicu ma ci curpi tu.

Eri a la missa, prigavi a lamentu
ccu ss’occhi chini di malincunia,
e sugnu certu ca na ddu mumentu
prigavi a Cristu pr’aiutari a mia!

LA ME CASA

Un balcuneddu a mari, a lu livanti,
e na finestra granni a lu punenti,
nna li mura ci su’ quadri di santi,
‘n lettu di ferru e ‘n tavulu cadenti.
C’¢ na cammira sula e li me’ canti
nasciunu ddocu e nuddu mai li senti,
lu mari vidi ca canta un malatu
e ccu ['unni sbrizzia lu purticatu.

Quannu mi sentu lu cori fistanti
grapu la me finestra di punenti
e li ciuri mi sboccianu davanti,
fannu festa ccu mia, sunnu cuntenti;
si sugnu in pena grapu a lu livanti
e lu mari mi manna li lamenti
ccu li lacrimi soi chini d’affettu

e l’acqua la sbrizzia supra lu lettu!

76



Gruppo di poeti al Circolo Artislico. Al cenfro Giovanni Formisano e
fra i tanti sono riconoscibili: Turt Petringa, Pppo Cacopardo, Nicold

Fontana, Carmelo Moling; Salvatore Ferro e Pepping Calecg

